
　　△鞑靼

　　鞑靼北胡也其地东至兀良哈西至瓦刺其先入主中国而为元都北平高帝以元年取元元

主携其后妃太子遁出塞居开平心未忘故都使其将扩廓帖木儿自太原来侵未至徐达与常遇

春袭破之其明年遇春走其大同将竹贞曹良臣拒却其攻通州者承相也速乃无复故都意而纳

哈出据金山李思齐张思道据秦陇尚皆名元臣上以书谕元主及纳哈出限地自守无纵部下盗

边皆不报达师遂西李思齐来降张思道走宁夏为扩廓帖木儿所执于是上命遇春与李文忠分

兵取开平克之俘斩其宗王平章数人元主益北徙居应昌而扩廓帖木儿居定西数扰边上念穷

追元永绝中国内患其明年春以徐达为征虏大将军使出西安捣定西李文忠为左副将军冯胜

为右副将军使入沙漠捣应昌文忠至元王已卒子爱猷识里达腊立与扩廓帖木儿以其余众走

和林遂获爱猷识里达腊子买的里八刺及其妃嫔若重器财宝降其众五万上封买的里八刺为

崇礼侯而虏人谥元主曰惠宗上谥元主曰顺帝其生也称之曰庚申君诏曰朕即位之初遣使四

夷临谕君长咸奉职贡漠北以庚申君故未之及也庚申君殂凡尔酋长其各来附朕当更给印章

还领所部马牛羊孳畜从便地牧养毋为灾寇不者兵加诛于是诸酋先后归附独扩廓帖木儿居

和林如故屡招不服五年春命徐达为征虏大将军李文忠为左副将军冯胜为征西将军出三道

讨之达战不利敛兵守塞胜军至兰州右副将军傅友德先进多所斩获败之于亦集乃路又败之

本瓜沙文忠自胪朐河疾趋进败虏将蛮子哈刺章于土刺河追至于土鲁浑河又追至于骋海明

年春虏先后寇永平庆阳塞守将辄击败之复命达文忠等备虏诸边虏寇武朔诸州达遣陈德郭

子兴驰击之追败之荅刺海口斩获甚众而鴈门守将吴均大同守将王约亦相继破虏其冬达破

扩廓帖木儿于怀柔明年夏都督蓝玉取兴和李文忠亦遣裨将擒其平章陈安礼木屑飞太尉伯

颜不花斩其将真珠驴身攻克其高州大石崖宋时丁部领者为交趾郡王部领死子璇幼相黎栢

篡之凡传三世二十年而安南有黎氏其后黎氏相李公蕴亦篡其位七传而为昊旵老亡子有一

女谢升卿者闽人博徒也美少年亡命邕州交趾相率国人贸易邕界上见升卿异之与偕归纳为

王女壻王死女主国事因以与其夫而升卿变姓名为陈日煛再传为日烜元时僭称为越皇帝三

世而为安南国王陈日煃安南累世皆名日旁从火上阳之义也其称臣中国者一名自称国中者

又一名高帝既定天下诏告诸夷日煃人贡求封为诸夷先高帝嘉之使学士张以宁持诏封为安

南王赐驼纽银印黄金涂杂缯四十疋颁正朔令世世母伐其国以宁行至境上日煃巳卒其兄子

日熞嗣欲即求王印以宁抱玺书不予使请于朝而待之境上既奏上命以宁予日熞印别使使吊

祭火煃以宁乃入日熞郊迎为日煃位北向使者南向授诏日熞俯伏谢其明日长跪稽首受印交

人故以揖为礼至是长跪稽首以宁还报命上悦其详曰是吾使者日熞居国色荒尝以两女进其

婉娩艳丽缝□工巧六宫无与比高帝受之既数年复以两女进高祖不悦曰彼谓朕渔色耶并出

前二女返之命使者曰归语王嫁之犹女体也日熞竟以荒昏不治为其叔父叔明所逼死而叔明

自立为王惧明问其罪以高帝五年遣使贡驯象古见上意表上礼部尚书有副主事曾鲁耴视之

怪其非故王名即易世胡不以世告责状得其情上曰叔明王法所必诛宜正名致讨其速择日熞

亲贤立之叔明惧上表谢罪上令且以前王印视事若能保安疆境后乃定之既自请老代以其弟

日煓许之日煓与占城构兵相攻战死弟日炜立与占城相攻如故上敕谕之日炜贡四象三奴人

入谢上曰安南国令其三岁贡以土所宜久命之矣胡数数也小之事大永坚其心岂在物耶王之

封疆密迩边陲若互生情爱亦可福我黎民其令象犀之属母或再进使送一人效诚而巳叔明虽

巳谢事实专持其国亡何与其国相黎季牦通弒日炜自立其子日焜为王久之叔明死告哀求吊

上曰叔明弒臣也不诛幸矣何吊之为因绝其贡使日焜恶其相季牦稍裁抑之林牦不能堪以建

文元年弒日焜立其子颙益与子黎苍颛政亡何弒颙立颙子安火襁褓中又亡何亦弒之大诛陈

氏宗族臣僚独日煃弟天平者久被斥在外节武侯裴伯耆代其故侯渴真御寇东海上得免季牦

谓陈裔胡舜之后更姓名曰胡一元子苍曰■〈大上互下〉称大虞皇帝自称太上皇改元国中

而陈氏绝矣成祖即位胡■〈大上互下〉遣使入贺且言陈氏诸嗣王短命支庶皆尽已其外孙

被众推择求封爵填之上使行人杨渤往视其信否陪臣耆老具如■〈大上互下〉言许之而陈

氏故臣且推天平为主以复季牦之雠季牦因遂捕天平甚急亦收戮伯者之孥以求伯耆二人亡

匿久之伯耆因为商人负任出关天平亦从间道入老挝皆得诣阙见上具言李牦篡弒状因叩头

流涕上怜之赐天平居第米廪给伯耆鲜衣饔飧永乐二年也其冬安南使来贺年上召天平示之

使者识其故王孙皆错愕下拜有感泣者伯耆廷责以大义皆惶恐不能对上曰有是哉其明年使

监察御史李琦行人王枢持诏切责■〈大上互下〉■〈大上互下〉上表谢罪请迎归天平以

君事之上使行人聂聪报曰朕尹临万邦推心无间尚虑尔诈尔诚应朕迎君天平当建尔上公封

以大郡传世亡穷朕之斯言上通于天伫俟来章以颁显命■〈大上互下〉复使使从聪入奏曰

谨遣陪臣景真迎天平还敢有二心明神殛之臣亦当率国人逆境上上曰信矣乃使天平治任以

行封胡■〈大上互下〉烦化郡公尽食所属州县天平行陛辞上曰齐桓晋文之事勉矣敕广西

征南左副将军黄中右副将军吕毅以兵五千待天平至护之遇国天平至中毅率兵送之大堙卿

薛嵓者辩有口坐事谪广西中请与偕至丘温■〈大上互下〉遣陪臣晦卿犒师候饩安南人见

天平皆拜升踊跃黄中问晦卿■〈大上互下〉何不至也曰安敢待于嘉林矣属有微疾不能远

耳中使晦卿还促■〈大上互下〉且遣骑觇之皆无所见而迎者相随续遂度隘留鸡陵将至芹

站山陿峻不得列骑忽伏发大呼劫杀天平中仓卒整兵前贼帅巳斩绝其桥道遥拜曰远夷非敢

抗大国犯王师天平小人也非陈亲属敢肆巧伪上惑天聪今幸得杀之以谢天子吾王即当上表

待罪天师远临小国贫乏不足久淹中不得进引兵齵而薛嵓在贼中自经死永乐四年也上闻大

怒会占城亦诉■〈大上互下〉屡侵其国王为涂金银印九章冕服王带逼赐之摃之朝贡曰胡

但尊明七月辛卯上命成国公能佩征夷将军印充总兵西平官侯晟佩征夷副将军印为左副将

军新城侯辅为右副将军丰城侯彬为左参将云阳伯旭为右参将率二十五将军领兵丈万讨之

兵部尚书刘儁赞其军赦黄中吕毅使立功自赎令大将军成国公出广西左副将军西平侯出云

南成国公行车驾临送之而敕西平侯曰古人有言师克任和故军门谓之和门其与大将军参心

成事毋违以败师成国公至龙州卒新城侯辅总其军至坡垒关辅遣都督同知韩观斩除箐翳缮

治道路而吕毅先侦贼斩贼首四十级隘留关下遂度至鸡翎关骠骑将军荣斩贼首六十余大军

从鸡翎自芹站以西至北江之新福黎氏三带州佥邦邓原南策州人莫邃来见具言贼众水陆号

七百万守宣洮沲富良四江以保其东西都大军遂自新福移营三带个招市江口其冬西平侯亦

自白鹤夺宣江江面军次洮江北岸对垒多邦城贼地峻逼独多邦稍衍贼树栅立城连桥接舰七

百余里两军相合新城侯攻西南西平侯攻东南四鼓黄中令士衔枚以云梯传城西南下都督蔡

福先登恣刀砍贼贼乱遂捻夜明光 【 夜明光火药内府所制】 鸣铜角登之贼皆跃下城走驱

象以战游击将军朱广画狻猊蒙马杀其帅二人追至伞圆山大军循富良江南下捣其东都丰城

侯彬云阳伯旭击其西都宣洮诸州县皆次第降五年新城侯辅与清远伯王友西平侯晟与都指

挥柳琮漠北三犂虏庭鞍马槖鞬与将士不异劳苦其深入虏域还望北斗乃在南天是时中外疲

费计臣凛凛虞军兴然而沙漠震威遐方宾服当文皇帝世内附鞑官率部落杂居塞上不异我民

降胡奔卒悉见收养有用为腹心以至公侯者矣宣德元年太平死子捏烈忽嗣封为贤义王而脱

欢阿鲁台所以事朝廷甚恭宣宗念之授之官往往厚其赐予此两王者内慕朝廷外相攻不解阿

鲁台为脱欢败走脱身入兀良哈驻牧辽塞脱脱不花王子复至塞下袭杀阿鲁台妻子部属掠其

孳畜阿鲁台与其子失捏子止余人马万三千徙居丹纳山察罕脑刺等处脱欢复袭杀阿鲁台及

其子使人来告且欲献前玺上赐敕曰王言杀阿鲁台见王克复世雠传国久近不在玺也王得玺

王自行之是为宣德九年脱欢既击杀阿鲁台悉收其部兼并贤义安乐之众于是欲自立为可汗

众不可曰脱脱不花王子元后也脱欢乃请脱脱不花为可汗以阿鲁台众属之自为丞相居漠北

哈喇嗔等部俱服属焉而阿鲁台之子阿卜只俺穷蹙来归朝廷官之为左都督传至其孙勇封靖

安伯繇其和宁王遂以和为氏而所部阿台王子朵儿只伯者为脱脱不花所捕窜居亦集乃路外

为纳款而数入寇甘凉睿皇帝元年命都督蒋贵征之明年春复命边将方政史昭丁信杨洪等分

道往讨皆无功乃命尚书骥行边得便宜行事其冬命都督任礼为平羗将军都督蒋贵赵安副之

尚书骥督师明年夏礼贵破阿台朵儿只伯于石城残虏食尽窜于兀鲁乃地依阿台贵将轻骑二

千五百人出镇夷闲道兼行三日夜及之擒其伪将相脱罗及部属百人斩首三百有奇逐杀八十

余里阿台朵儿只伯以数骑遁逐之梧桐林追袭五百里至黑泉伪平章阿的于以余党降赵安出

他道复破之刀力沟擒伪右丞等三十人逐出塞千余里夺还永乐中所封和宁王诰敕王图书以

归庄浪指挥魏荣获其侄把秃孛罗阿台朵儿只伯亦来归矣然亦外纳款而已未几脱欢破杀阿

台及朵儿只伯益东诱兀良哈女直窥塞下四年脱欢死子也先嗣称太师淮王太师者虏酋大号

也是时虏众皆服属也先脱脱不花具可汗名而已顾下妻也先姊主臣并使贡我亦两敕荅之赏

赐缯彩帽缨珠宝靴刀琵琶火拨思之属不可胜计及其妻子部属皆有等差针线脂粉丝绒皆具

虏人嗜我赐增人入贡岁益多屡敕不奉约使往来杀掠要索稍不厌辄造衅端所请财物辄岁增

至中国所贵无有者益诱杂夷与偕又攻哈密执其王母掠沙州破兀良哈胁诱朝鲜边将皆知其

必为寇屡疏闻敕戒防御而已十一年冬攻兀良哈归遣使来乞精并乞见守大同者大监郭敬上

敕敬母见母予粮明年虏使使致书宣府守将杨洪洪以闻敕洪礼其使报其书洪守宣府有威名

虏慕服之而敬岁私遗虏铁簇与虏善故虏欲见也顷之也先部下有来归者言也先谋入寇脱脱

不花止焉吾属受明恩何忍为此也先曰可汗不为吾自为之上既屡敕让也先也先益紏结诸胡

贻书兀良哈曰尔祖父皆元成吉思可汗薛禅可汗所授官俱宜供顿过军兀良哈以闻诏问也先

不报成吉思者元太祖薛禅者元世祖也故事虏使归我使送之因留明岁与俱来虏时要索中国

贵无有者使者辄许以媚虏又往往出好语迎中之也先奏胡乐使者曰是安能及中国女伎耶还

当请为太师赐也先言使者为我请婚使者阳应诺已谩之曰为太师奏许矣也先大喜夸示诸酋

十三年大贡马为聘来者三千人而朝廷不知也所荅诏不及婚事礼部复不尽予三千人饩予之

物不及所请五之一虏大媿怒十四年七月诱胁羣胡大举入寇脱脱不花王寇辽东知院阿刺寇

宣府围赤城又别遣人寇甘州也先自寇大同偏将吴浩战死猫儿庒羽檄纷至太监王振方用事

执文皇帝宣宗故事劝上亲征羣臣伏争不得也西宁侯宋瑛武进伯朱冕都督石亨与也先战阳

和口被太监郭敬挠军尽败没及车驾至大同风雨连朝议旋师将发阿刺袭我后恭顺侯吴克忠

拒之成国公勇永顺伯绶以四万人继往尽败没克忠下马跪射矢尽犹刺杀数十人与弟克勤皆

死绶以空拳击虏虏支解之既知其故山后人相与哭之曰吾丑也故尔勇次日至木土王师议入

保怀来振顾私重不行遂止营也先乘胜前逼损伤士卒以数十万扈从之臣死者五十余人上蒙

尘坐地而虏人不识也既见上举动非常惊问无大明皇帝耶虏旧使来者上识其名呼问之使大

惊果大明皇帝也也先有弟三人曰伯颜帖木儿曰赛刊王曰大同王则相与召其酋长聚议所以

处皇帝者皆有不善之意独伯颜帖木儿不可也先即使伯颜帖木儿善事大明皇帝上居伯颜帖

木儿营也先数奉车驾塞下以求入塞时兵部尚书于谦已立上弟郕王为皇帝称上曰太上皇约

诸将无辄纳太上车驾绝虏邀挟心上居虏时时见异兆虏不敢加害而伯颜帖木儿与也先事上

甚恭也先曰中国别立皇帝终不使皇帝还也我当立皇帝为皇帝帝之大都以南则设宴进马拜

庆亡何复率其大众奉驾直至京帅京师闭门而不敢纳也先奉上皇还乃所以事上皇益恭时时

稽首行君臣礼又时杀马设宴召妻妾以次上酒伯颜帖木儿亦与其妻见上皇如也先礼大同赛

刊二王亦见上皇如伯颜帖木儿礼献马牛羊若牛马湩射生物畜不绝其明年复奉驾太同塞下

守将不纳上皇复去居虏营上意落落穆穆而虏所以事上如初最后杨善往迎驾驾将归也先杀

牛马饯手弹琵琶妻妾奉饮居数日筑上台坐上皇台端妻妾酋长膜拜其下各献器用饮食物上

皇行也先与酋长送可半日程下马罗拜伏地恸哭伯颜帖木儿别送上独远其所部跪伏道傍善

口呼大明皇帝行矣上皇揽辔慰藉而与之别是役也我命之曰正统已已之变上皇归则其明年

景泰元年也自是虏贡不绝屡请送使如故事羣臣请许之制曰使通虏有前事朕思绝虏也尚书

金濂胡濙相继言绝且衅制曰朕志定矣于是敕脱脱不花可汗前者使往小人言语短长两国伤

好朕与可汗共知也可汗请荅使朕今不复遣可汗使朕皆优礼厚给之顾亦须少人赏赉乃得厚

别敕也先指如之时脱脱不花与也先不相能所妻也先姊生子也先欲立为太子脱脱不花不从

也先亦疑其通中国为已害遂治兵相攻脱脱不花败走依兀□哈被弒也先尽其妻子杀元裔几

尽吞并诸部束至女直西至赤斤蒙古复使来请送使制诏所以荅之如前然是时虏使来□不减

三千益骄横稍约束即弯弓相向十月也先自立为可汗称大元田盛大可汗致书皇帝田盛华言

天圣也我报书称之曰瓦刺可汗此时阿刺为也先大将自言也先求为太师曰主人衣新衣幸以

故衣赐臣也也先不许阿刺怒也先残忍荒酒诸部稍解散忌阿刺欲讨之恐不胜乃自遣其子守

西审召阿刺二子从先鸩杀阿刺次子阿刺惧诈言兀良哈盗马请召还其长子合击之也先使赛

刊大同二王与俱临行觞焉中途阿刺长子亦中鸩死阿刺益怨绐赛刊大同前渡川自后率部落

三万趋也先所数之曰汉儿血在汝身上脱脱不花王血也在汝身上兀良人血在汝身上天道好

还血在我矣也先曰今者我烖明与汝战退与伯颜帖木儿真孛罗平章等议帐中有阿刺故部曲

三人转事也先久也先不之疑因共趋帐中拔所佩剑刺也先并杀伯颜帖木儿等赛刊王闻变领

七千人蹑之既知也先死弃众去乘十七槖驼南为其下卜儿荅追及射杀之而大同王领其人马

西奔于是也先诸子分部北边离合不常瓦刺筲衰矣虏中有孛来者杀阿刺求脱脱不花子尊立

之号小王子而自为太师自是虏以小王子为尊称而有毛里孩癿加思兰诸酋相继为边患 【

虏人谓孩为父称父曰阿孩称祖曰阿不孩然则名孩者举其尊称以谬中国而中国不知也】 睿

皇帝复辟念居虏中时故得伯颜帖木儿周旋遣都督马政赍赐其妻孛来留不遣使使入贺欲献

玺敕曰玺非真即真秦物耳献否惟尔尔何留我马政为天顺二年春孛来大举寇陕西安远侯柳

漙统兵御之辄败犹时饰子捷闻御史刘浚劾之漙行贿得释已虏大炽关中震动乃召漙还夺太

传明年春虏入大同定远伯石彪破走之都督周贤都指挥李鉴战死其秋复寇大同直抵鴈门忻

代杀掠甚众烽火远京师遣都督颜彪冯宗屯紫荆倒马二关为援虏往来自如敕二关兵出鴈门

虏始退明年春寇延绥榆林守将彰武伯杨信拒却之其夏寇河西守将仇廉御之败绩遂渡河大

掠关陇震动而侍郎白圭都御史王竑相继出御虏其秋孛来三上书求款命指挥升赍敕抚谕其

冬孛来遣使随升来报命且请从陕西入从之未几复紏毛里孩入河西诏责让令仍繇大同毋趋

陕明年虏使繇大同诏毋多挟人留其余塞下官饩之听与边人交易未几小王子没或云孛来弒

也虏其立其从兄脱思为主称马可古儿吉思王子遣使入贡赐敕诏谕之成化元年孛来诱兀良

哈九万骑入辽河武安侯郑宏拒却之其冬寇延绥命彰武伯率大同兵御史项忠率陕栗兵御之

皆无功而毛里孩者攻杀孛来弒马可吉儿吉思虏更立他可汗毛里孩复弒之自称黄芩王别酋

孛鲁乃亦称齐王遣使入贡于是诸酋内争孛罗忽者结毛里孩干罗出者结癿加思兰各树党相

攻始虏之来也或在辽东宣府大同或在宁夏庄浪甘肃去来不常为患不久景泰初始犯延庆然

其部落不敢深入其后虏我汉人劫之为向导遂入河套据之河套者古朔方郡唐张仁愿筑三受

降城焉其地饶水草外为东胜卫东胜而外地平衍虏来一骑不能隐国初守之后以旷绝内徙至

是虏穴焉深山大川其势在虏而宁夏内险反南备胡矣癿加思兰故领别部居哈密北山天顺末

侵掠哈密雄视诸番竟东渡河与虏合也二年夏大入延绥上使彰武伯信为平虏将军都督赵胜

副之率京兵万人诸边兵合万人往击未至虏人固原都指挥林盛战败信至虏退其冬复入延绥

参将汤胤绩败死而诸臣言复套者种种矣明年春毛里孩乞通贡不许则渡河东侵大同以抚宁

侯朱永为平胡将军率京兵往都督刘聚鲍政副之会毛里孩再求贡诏永驻军而瓦刺自也先死

后数岁戢至是其子阿失帖木儿者遣使来贡复稍张与毛里孩诸酋拿兵争雄长诸酋亦坐是不

得并力于我其冬干罗出紏兀良哈寇延庆于是抚宁侯永为平虏将军都御史王越率京边二军

往御之永至亦数以捷闻越等俱升赏论功永世侯然虏据套自如延绥大同塞下大扰而所调遣

二军六万有余馈运艰矣兵部亦言虏未可遽灭宜散遣塞下诸军食于本堡七年冬召永还以边

事委越及总兵许宁会虏入败参将钱亮宁不能救兵部尚书白圭请大发兵搜套集廷议请择遣

大将专事虏于是以武靖侯赵轴为平虏将军悉部署诸路王越仍督师虏大入延庆辅不能御未

几称疾召还以宁晋伯刘聚代之聚未至虏相继掠固原延宁诸处而延绥廵抚余子俊埤山筑墙

设墩台呰堡虏自是不敢大入毛里孩孛鲁乃干罗出三酋亦稍衰败而满鲁都入河套称可汗癿

加思兰为太师以女妻之九人秋与孛罗忽并寇韦州王越侦知虏尽行老弱巢红盐池可取也与

许宁及游击周玉等分薄其营大破之师还邀败满鲁都等于道虏自是远徙不敢居河套矣始癿

加思兰以女妻满鲁都欲代为可汗恐众不服谋杀满鲁都而立干赤来满鲁都知之索干赤来癿

加思兰匿不与攻逐满鲁都并有孛罗忽之众满鲁都部酋脱罗干亦思马因复攻杀癿加思兰亦

思马因称太师自癿加思兰死虏数岁稀入寇而是时中官汪直少年用事王越朱永附和之十六

年春边报至遂命永为征虏将军直与越俱督师出塞捕虏越为直谋绐永将大兵繇他道身与直

将轻骑从宣府大同俱会于榆林既至大同虏已大掠出塞越谍虏帐在威宁海则选二镇之劲骑

二万余与直分道乘风雪薄之虏狼狈出战破之斩四百三十七级卤男妇百七十马驼牛羊以数

千计旗纛甲使万余诏封越威宁伯十八年春御虏于延绥小捷赏赉甚众虏亦益盗边不休明年

夏秋虏三万余骑屡入寇大同边连营者五十里杀掠人玄数万大同总兵许宁御之无功乃以捷

闻虏既得利长驱入顺圣川散掠蔚朔诸州烽火彻圻内宣府廵抚秦纮总兵周玉力战却之而廵

抚出西都御史边镛亦能与参将支玉悉力捍御然虏去辄复来至成化末无宁岁而是时满鲁都

已衰弱不知所终其入寇者复称小王子或称把秃猛可主即故小王子后也与其太师亦思马因

不恊相攻亦思马因死而瓦刺有两太师一克舍一革舍克舍死其弟阿沙赤为太师革舍弟阿力

古多与相雠杀小王子死弟伯颜猛可代为小王子弘治元年夏小王子奉书求贡自称大元大可

汗我以虏僭名号其故态不问也伯颜猛可立幼恐太师专权废不复设与瓦刺屡入贡时马文升

在兵部许进廵抚大同数贻书小王子言通贡利诸边稍稀虏患异成化时矣其后乃有火筛火筛

者脱罗干之子小王子部落也狡黠善用兵劫诸部屡寇边获财畜日强盛与小王子争雄长边患

复炽十年冬寇肃州复以王越镇陕节制诸军明年秋越袭贺兰山后虏破之明年虏寇榆林宁夏

大同多杀掠明年春寇威远游击将军王杲败绩右参将秦恭副总兵马升逗留不进皆论死其夏

连寇大同总兵王玺等失亡多命平江伯陈锐及侍郎许进率师御之锐怯罢还代以保国公朱晖

进亦致仕去虏猖獗甚京师戒严以都御史史琳督师大同虏解去明年春迭入延绥复命保国公

晖都御史琳统诸路兵西御虏太监逵监军晖行至河套袭虏斩三级驱牛畜数百归而赏过之虏

分道掠固原宁夏诸边辄从花马池入西北大扰晖等不能御召还以秦纮督师镇陕虏稍靖十七

年夏归正人报虏有异谋其秋虏入大同杀墩军时天子方锐治思一大创虏如文皇帝时而刘健

谢迁诸大臣以承平久不敢决上然上犹拜朱晖为征虏大将军苗逵史琳督师豫简京军分遣大

臣督饷大同居庸关俟警至会虏引去晖等罢行明年春虏三万骑围灵州诏督诸镇兵往援虏围

久不克解去散掠内地总兵李祥偏将仇钺击走之敬皇帝崩踰月虏大举寇宣府总兵张俊分遣

诸将御之皆为所围俊疾救解游击将军张雄穆荣败没士死伤数千失亡人畜无算复命逵晖琳

出御都督李俊神英都指挥陈雄张澄佐之皆无功还其冬虏入镇夷所指挥刘经死之复自花马

池毁垣入掠隆德静宁会灵诸处再旬乃退关中大震以杨一清为总制时正德元年春也会逆瑾

窃柄辅臣本兵相继逐去一清旋致仕诸奄四出称守备监军暴螫行闲边事益困矣三年春虏近

塞下命兵部侍郎文贵开府督师贵所请度支金钱巨万名修边费实半输瑾虏所杀掠男妇数千

杂畜器械倍之明年夏命工部尚书才宽节制延宁甘肃诸军贵专督宣大其秋虏伏延绥塞下遣

轻骑攻新兴堡副总兵侯勋御之伏起被围会救至虏解去丧马二千七百余匹杀伤略当宽以捷

闻其冬虏入花马池宽御之败死总兵马昂与别酋亦孛来战于木瓜山诸处颇有斩获其年亦不

刺入西海而西海始有虏亦不刺者小王子丞相也小王子与火筛雠杀火筛死复以他事怒亦不

刺欲杀之亦不刺惧拥万众掠凉州攻破安定王等族夺其诰印诸番苦之别部阿尔秃厮与亦不

刺合日与小王子寻兵败则掠边破堡塞杀兵民顾守臣辄以捷闻甘肃廵抚张翼啖虏金帛令远

徙虏遂掠乌思藏据之自是转掠松潘洮岷无宁岁小王子复屡入宣大塞杀掠惨于西陲八年夏

五万骑繇大同入犯宁武倒马诸关以咸宁侯仇钺总兵御虏钺至属虏寇万全卫与战失亡多以

捷闻未几奏虏退召还明年秋小王子八宣大塞别部自怀安入顺圣川游击张勋守备田琦廉彪

战死总制都御史丛兰告急诏太监张永督宣大延绥兵都督白玉为大将恊兰御虏他将皆属永

等多挟从人多所请乞未出国门已费金钱十余万卒无功兰玉与虏战于平虏城南潜置毒饭田

闲如农家饷虏食之多死者明人揪十万骑入固原明年夏入大同诏都督刘晖侍郎丁凤率师御

之虏突入白羊口大掠去未几复以七万骑分道入总兵潘浩与战贾家湾败绩都指挥朱春指挥

王唐死之浩再战再败虏遂犯宣府杀掠无算浩夺三官诸将罚治有差十二年秋五万骑入大同

塞属天子以游幸至阳和亲部署总兵王勋等遇虏应州虏围之督兵援勋众殊死战虏稍却会暮

休营明日虏来攻自辰至西战百余合虏引而西追至平虏朔州会大风黑雾昼晦上户还是后虏

虽岁犯边然罕大八弓王子死有三子长阿尔伦次阿着次满官嗔阿尔伦前死二子长卜赤次也

明皆幼阿著称小一子未几死众立卜赤称亦克罕克罕犹可汗也然亦称小王子如故嘉靖元年

入花马池大掠西安凤翔三年秋大同廵抚张文锦离镇城筑水口等五堡御虏卫城遣卒二千五

百家戍之卒畏徙参将贾鉴督之严卒杀鉴及文锦多走出塞降虏明年屡入陕西诸塞杀吏民亦

不刺复驻牧贺兰山后出没扰边六年春虏连寇宣府参将王经关山俱战死其秋数万骑入宁夏

塞总兵郑卿杭雄拒却之斩首三百余级明年春掠山西其冬五万骑掠宣府总兵赵瑛等拒却之

已复大掠阳和至朔州指挥赵源战死明年春数万骑入宁夏塞杭雄御之败绩遂繇镇羗入西海

与亦不刺解仇结亲谋内犯十一年虏款延绥塞诏却之退而怒拥十万骑入寇总制唐龙请许庂

上曰虏宜讨大臣取目前计优纵之耶龙连战颇有斩获虏不得闲突以数万骑渡河西袭卜儿孩

大破之其部落势益强盛卜儿孩者亦小王子部遁入西海与亦不刺阿尔秃厮共患边者也明年

秋虏窥大同塞总兵李瑾治军严大同卒因是攻杀瑾总督刘源清欲尽法行诸卒婴城叛遗小王

子金币女伎曰中土饶胜沙漠也指代王宫曰以此为那颜居小王子勒兵应之游骑至应朔诸州

旋解去乱亦随定是时小王子最富强控弦十余万多畜黄金犀毗稍厌兵其连岁深入蹂西北边

皆其别部酋曰吉囊曰俺荅二酋亦元裔于小王子为从父行其大父曰歹颜哈有十一子次曰赛

那刺有七子长吉囊次俺荅皆雄黠善兵吉囊壁河套名袄儿都司直关中俺荅壁丰州滩直代云

中吉囊俺荅各九子子各万骑其弟老把都亦数万骑壁张家口诸昆从百十怕有分地率盗边自

肥日益强盛名尊小王子不受其约束小王子亦徙壁东方直蓟辽号曰土蛮异种黄毛者凶悍不

能别死生众少于三部虏或时深入黄毛辄从后掠取其子女玉帛虏因合兵急击大破黄毛以是

无反顾专事我十三年春入延绥秋入花马池掠固原残安定会宁二县总兵王效副总兵梁震御

之斩首一百余级虏东犯大同十五年秋复入延绥总督刘天和督诸将御之斩首百余级明年春

入甘州大掠已分掠东西诸塞无宁日诸将莫能御独大同总兵梁震数以家丁劫其营虏畏之十

八年秋虏寇宣府逮总兵江桓下诏狱明年春入延绥夺总兵周尚文俸其秋大掠宣府王蔚州堡

寨尽破总兵白爵遇虏于水泉儿大败副总兵云再遇马连堡又败留两月乃退廵抚楚书以捷闻

西虏复掠固原会大雨道泞虏骑困弓矢胶刘天和与战大获杀吉囊子小十王捷闻上喜甚天和

及周尚文等皆增秩诸赏赉甚渥明年秋虏遣使石天爵款大同塞廵抚史道以闻诏却之以樊继

祖督宣大山西三镇兵道遣天爵还阴赂虏令无蹂躏已所部虏不得请遂大举内犯吉囊先繇白

泉口长驱至宁武关石湖岭副总兵丁璋力战死继祖坚壁不敢战俾游击将军周宇御虏太原北

死之虏越而南杀掠至平遥居民掊白挺与格虏以故却而俺答复入又越太原至石州杀掠益甚

浸淫平定寿阳闲矣言官交章劾继祖竟不罪罢归而黜道为民二十一年俺答复遣石天爵满受

秃满克汉求贡大同廵抚都御史龙大有诱纳之缚天爵杀受秃等猥言以计擒得者上擢大有兵

部右侍郎诸将吏升赏者数十人枭天爵于市俺答怒入寇屯朔州广武越鴈门关趋太原诸将卒

无御者遂南下沁源襄垣长子等州县已复繇忻崞代移营北屯祁门参将张世忠督兵力战虏围

之数重自巳至申所杀伤相当巳而世忠矢尽见杀百户张宣张臣俱死 【 俺荅青台吉口凡蜡

哈哈刺汉及叛人高怀智李天章各拥万众越太原列营汾河东西散掠上党平阳我师连营莫相

摄观望而巳偏帅张世忠起营恋战诸将皆闭营自守勴以骑三千余围世忠世忠愤曰诸将不念

血盟耶世忠伤虏矢下马步战亟且火药尽呼曰我军被围战苦诸将竟不相援国宪天刑宁汝逭

耶遂战死】 虏从鴈门故道去兹入也往返喻月凡掠十卫三十八州县杀虏十余万人马牛羊十

倍之焚公私廪舍八万区蹂田禾数万顷皆以石天爵为词时上极意忧边出京兵捐内藏有请辄

应顾虏氛炽甚将士东西疲驰惊且积弱习怯往往恣虏深入伺既去则掠一二惰归者告捷甚至

杀降拾死尸转鬻卖诸督府亦姑听之于是戒律日弛内地之涂炭极矣吉囊归与所卤忻代妓日

夕淫纵死诸子不相属分居西边于是俺答独强盛俺答有九子长曰黄台吉其有名者曰青台吉

曰铁背台吉黄台吉臂偏短善用兵其众畏之用命过于俺答黄台吉劝俺答毋臣土蛮土蛮伐之

不能克与连和亦烈刺阿尔秃厮始虽逋匿西海为甘凉患然犹与虏角其后亦折而入虏二十五

年俺答复使使诣大同塞求贡为边兵所杀其秋复来请上不之许盖虏数年闲求贡而我辄拒之

我既不能有所加虏虏益畜愤深入而边臣掩败匿功者踵至上虽忧边亡繇知其败坏也是时总

督陕西兵部侍郎曾铣自诩见才与大学士夏言善则请议复套言秋高马肥此中国诎时也冬深

水枯马无宿藁比及春深贼势益弱虏诎时也臣请用练卒六万益以山东枪手二千每春夏之交

携五十日粮抵其巢穴材官骤发炮矢雷激虏不支矣岁岁为之且惧远徙我乃并河为塞置卫所

分戍卒修屯政用以省转输壮形势中兴大烈也惟陛下裁断下兵部以为难而上壮之令铣图上

方略听便宜从事其明年总督宣大翁万达言虏自冬春来辄求贡词恭似可许上方主铣议责万

达其明年上意则中变下廷臣再议甘肃总兵仇鸾在镇贪纵铣劾之被逮至则言铣与夏言朋奸

启衅上怒而夏日曾铣诛矣铣善治兵虏闻铣至其穉弱皆囓指自其诛无敢议复套者其妻子皆

流徙而天下哀之其秋虏犯宣府入镇安堡经云州永定隆庆怀来等处屠堡数百杀掠人民数万

关辅大震二十八年把总指挥江瀚董旸与战滴水崖没全军虏遂东犯永宁大同总兵总尚文宣

府总兵赵国忠追败之是岁寇大同寇榆林寇宣府寇辽东而边人困甚矣二十九年大同总兵张

达副总兵林椿为虏所败走虏得二将头遽引去传箭诸部大举诏发京边二兵备之边兵远不能

猝至京兵市人耳其秋以数千骑寇蓟镇入古北口都御史王汝孝力御之稍却虏悉众缀我师别

以精骑繇间道踰岭出师后京兵大惊溃虏遂大杀掠顺义密云怀柔近畿诸县吏士亡算俄犯京

师京师猝不备虏驻旬日出关上怒兵部尚书丁汝夔若以勤王至者都御史杨守谦不战而汝夔

守谦诛矣是役也我命之曰嘉靖庚戌之变是时上独喜仇鸾拜为大将军仇鸾者故代张达为总

兵知虏欲大举入大同使其仆时义贿之东寇以有蓟镇之入鸾乃佯奏若先知虏入蓟镇者请提

兵备京师兵至虚声张远战上见汝夔守谦蓄缩谓鸾能专以边事付鸾鸾多作大言而巳而俺答

寇归畜产死人民疫病其所掠又皆归于部落乃使其子脱脱请息肩于边于是鸾始议开马市中

虏诏给金十万易布币市开于五堡渐及延宁使侍郎史道主之明年成庵答出塞甚喜而是时中

国人以罪亡入虏中者有丘富周原萧芹之属富有智略俺答待之厚至亲为扫除富说虏垦田积

粟造舟渡河大收谋勇之士俺答悬书穹庐之外曰尝为中国举人诸生者有幸临吾厚遇之边民

黠智者率诣俺答自言举人诸生俺答令富试能者统骑伍不能者给瓯脱地使耕芹说俺答曰市

非计也闻大同帅毒水上流阴伏甲市傍太师几不免虎口矣大同岁不稔城虚可咄嗟破也破则

大获其子女玉帛是之不利而市为俺答颇然之其左右复受芹赂为言芹有异术能使城自頺者

芹乃令其党入城内应市毕则拥虏门我诸门会谋泄引还史道遣人让虏虏内媿因以千骑随芹

入试其术不効乃告我曰劫城者芹教我道又赂脱脱令缚芹虏因执芹并其党数十人上闻道鸾

皆进官秩然芹其小小者耳数令虏苦我边者丘富也是时兵部郎杨继盛言市非计上下继盛吏

谪其官而虏市毕则复掠且约河西诸部内犯且请以牛羊易粟豆且为土蛮请市上见虏无厌诏

罢市召继盛还而虏以故连犯辽东于是徐阶发鸾贿虏事会鸾死发棺僇其尸时义等悉论弃市

三十二年秋俺答大举入寇下浑源东宁灵丘广昌等处急攻插箭浮图等峪关南大震固原游击

陈凤宁夏游击朱玉击却之虏分兵东犯蔚西掠代繁时等县而套虏驻鄜延半月余延庆诸州县

屠掠且徧乃移营中部以瞰泾原会久雨乃去盖入内地者二十余日所杀掳擒掠无类矣三十三

年虏犯大同左卫总兵岳懋与战死复杀掠至朔凡十余日其冬薄攻蓟镇墙百镇并进警报日数

十至上为之动总督杨博总兵周益昌力御之遯去上大喜其明年连犯蓟镇宣府参将赵倾葵李

光启御之败死上下赏格擒斩俺诸答酋者赐万金爵伯擒斩丘富周原者三百金授三品武阶亡

虏中者舍人张邦奇自言俺答有秘书宝剑在威远堡虏急攻堡不破去归虏畜邦奇帐下其智能

之不如富其爱惜之则愈富甚副总兵田世威密遣富故人王勋及弟浩入虏招之大同人孙廷美

陷虏中心不平富所为与浩谋刺之浩曰说之归不从刺死之未暮也因共说富富问计于诸生计

安国曰居与归孰善汝为我筹安国曰公归林中羽而居则釜中鳞也官家招降之文擒俺答者予

万金宁不信耶公莫若以此时成事取功名毋失邦奇曰勿听君无重世之德于中国而有累世之

怨购方急归且为他人功能取功名乎富怒令邦奇与浩相质邦奇骂浩曰若卖丘公与　国耳富

遂杀廷美与浩约吕仲佑内应攻大同是年赵全亡入虏全故与富皆用白莲教惑人官捕富急富

先亡至是全事觉与李自馨同入虏诣俺答俺答使与富处富故居丰州州在大同右卫大边外崇

山环合水草甘美富与全自馨城而居之构宫殿垦水田曰板升板升华言屋也全教虏益习攻取

围困掩袭之事俺答喜加全与自馨为酋长每出掠则置酒全所问计云丘富之约吕仲佑内应攻

大同也教虏分三道入会虏谍言中国今有备关陕游骑又皆安难乐死乃散去而邦奇私引虏数

十骑索其秘书宝剑堡中卒擒之并得吕仲佑奸状伏诛事闻命厚恤浩廷美家三十六年虏入右

卫抵应朔怀仁诸州县其冬俺答子辛爱有妾名桃松寨私通其部目收令哥惧诛来降总督杨顺

自诩为功送之阙下辛爱来索不得纵掠大同诸墎堡围右卫数重顺恐诡言虏愿易我以赵全丘

富总制尚书许论亟奏许之于是遣桃松寨及收令哥归出寨诱之西走阴告辛爱辛爱执而杀之

不惟赵全丘富不可得虏益围右卫亟烽火断绝者六月余城中薪屋食牛马上逮顺诏狱代以兵

部侍郎江东黜论为民代以杨博其时故帅尚表在围中率兵突围与战获俺答孙及壻与酋各一

人而博与廵抚杨选总兵杨承勋严兵分进虏解三十八年虏谋大举入寇谍者侦其将入屯驻会

州属夷影克哈孩等为响导诳称虏欲东犯总督蓟辽王忬遽分兵东兵奔顿号令数易虏遂乘闲

入潘家口事闻降廵抚顺天都御史王轸二级外调之总兵欧阳安等论死系狱切责忬忬惶恐称

疾上怒忬不任逮诏狱论死西市复使杨博代是岁山西佥事张时破虏于龙门 【 时易州人传

闻虏私与部将计虏入必先掠龙门龙门宣府右臂也龙门失守虏必乘胜南下逼近红门此为患

不少乃自选骑卒得士百余人趋援龙门俄虏果大至凡收万会日莫分屯夹道为营营长可数十

里时复私计曰虏至不知我有备且贼虽众屯夹道道挟难猝聚可掩击也因出死士数十人夜袭

虏营营中大乱首尾不得相救尽获骡马牛羊以归台吉闻之大骇黎明悉众来攻龙门时令集民

闲车环以为营以五彩绘画龙文衣车上出城中老弱守之而以精骑自将而前与台吉战大破台

吉兵于龙门之野我兵锐甚往往驰戟入虏斩璧骑将骑坠辄刺杀之有捕虏者谓台吉言我累岁

边盗莫我抗伐此固愤不肻退及遥望见后车画五彩龙文势甚状望之如山业思为遁计适城中

樵夫为虏所得问得虚车状虏乃大笑复奋我兵犹殊死战不可败相持至暮所击杀无数我兵者

亦百数十人虏困罢去卒保龙门之】 三十九年春虏聚喜峰口外窥犯蓟镇大同总兵杨汉出捣

其帐于灰河虏稍远徙其秋汉复与参将王孟夏等捣丰州焚板升百余居顷庂虏攻山西盘道梁

越关大掠循代州以南转掠五台崞县出宁武关汉乃坐革职是时也俺荅居西海患踵部下病死

率众东还犯庄浪杀掠甚多四十二年三卫夷酋通罕叩关索赏蓟镇副总兵胡镇伏而执之缚其

党十余人曰向者尔夷来关下扑我谍卒四今送所扑我卒者来抵我卒命通罕之子惧送扑我卒

者至而通罕者辛爱之义妻父也总督侍郎杨选则释所送人独留通罕令其与诸子更迭质以牵

制辛爱使无寇边三卫夷人皆怨道虏大入掠顺义三河等处京师为戒严选引通罕父子斩之然

后尾虏入援虏大掠诸县镇所杀卤亡算总兵孙膑游击赵溱死之既七日乃出疲极失道众皆撩

乱诸将尚莫敢发一矢望尘尾之而已上审虏所以入皆坐选质通罕所致而选诛矣此其大者尔

其余终嘉靖之世寇边者不可胜纪也俺荅有骑七万其精骑可万余黄台吉有骑二万其精骑可

七八千青台吉有骑万其精骑可三四千大入大利小入小利我所以备无论春秋不待马肥也虏

有一酪一肉分甘命釂自其大酋以及诸部皆遍而我将士隔绝不免寒馁虏传箭为号令心志齐

一而我施发靡常虏马已马也马始生驱之乘高绝险饱养之而我卒养官马虏以抢掠为生我徒

谋逃死而己世宗自其初年己留心边事晚节渊居西内顾未尝一日忘陲圉之政庚戌以后周防

尤切每风霾见异辄行警戒请兵请饷毋所恡发益复明功罪边臣边将时有失事轻者逮系重者

就诛夷边臣边将益图张功掩败而严嵩当国乘上深宴多营货贿稍有败事唯有徙直长安冀左

右上前买此七尺躯而己大农所发边饷即不赀多以充槖遗不肖者用肥其家矣自杨选诛后边

臣益务自覆嘉靖末年辽东总督都御史刘焘知上奉玄谨疏言诸将御虏功状谓虏入犯时值海

水暴涨骑多陷没者上曰此海若効灵下礼部祭告之焘等皆赏其敢于滑稽诬罔如此此时丘富

来塞下中流矢死矣独赵全在虏奉俺荅为皇帝作朝殿烧纸上梁赞呼万岁天忽风殿梁落虏压

死数人俺荅惊不敢坐也其所为板升虏西掠则留居其老穉有众千余守之虏不耐暑夏徙帐大

青山口亦不能屋居云赵全说俺荅曰蓟门台垣固所征卒当选未易卒攻晋中兵弱亭鄣稀石隰

闲多肥羊良铁可致也中国人藉宣云为救而宣云卒来千里人马俱罢我以全制其敝得所欲矣

俺荅乃分六万骑为四道入井坪朔州老营偏头关诸处边将皆不能御虏长驱入岚遂破石州杀

其知州亮石州男女死者数万人复分犯文水交城平阳介休攻汾八昼夜不利引去东趋鴈门出

虏入内地且以一月计损人玄数十万是为穆宗元年全说俺荅曰自此塞鴈门扼居庸据云中上

谷效石晋故事南北之势成矣然是时俺荅己老亡大计也居顷之三卫酋勾土蛮入蓟州塞大蹂

昌黎抚宁乐亭卢龙闲总兵李世忠不敢出击虏围之围解诸将追之有棒棰崖深十余丈会大雾

虏迷失道堕崖崖满后骑践之过诸将得趋割首俺荅有孙名把汉冉吉者铁背台吉子生三岁而

孤俺荅尽屠铁背台吉诸妇使其妻养之长为娶仄慎部女曰大成比妓把汉冉吉又自聘兔撦金

的女未娶而俺荅有外孙女业许配袄儿都司矣美而艳俺荅则自取之号曰三娘子袄儿都司怒

且治兵相攻俺荅惭予之兔撦金的把汉冉吉恚会俺荅西掠土番把汉冉吉携其妻及乳母之夫

阿力哥等扣败胡堡求入总督尚书王崇古大同廵抚方逢时相与计此奇货可居吾丰馆饩饬舆

马官爵之示俺荅俺荅急之则因与媾使送我板升诸叛人不听即胁诛冉吉牵沮之又不然因而

抚纳如汉匈奴质子事使招其故部居近塞俺荅老且死而黄台吉立我以一屠耆谷蠡秩秩冉吉

势必争我因按兵称助推亡固存此安边大略也因具以上闻诏可授冉吉指挥使阿力哥正千户

俺荅自西番闻把汉冉吉亡来归疾驰还率数万骑军平虏城外所树旗志裂帛为杂白如荼朱如

火玄如墨赵全益教之必困我俺荅妻哭骂俺荅曰耄誖不遄死信汉叛儿侵汉是速杀吾孙也俺

荅乃遣夷使来祈请崇古故不令使人见把汉冉吉引之高阁上驺从导把汉冉吉其下夷使讶问

那吉耶胡为乎汉威仪谛视果也喜还报崇古因使虏所狎者鲍崇德与俱俺荅见崇德大悦崇德

责俺荅太师有孙忿而入中国中国官之侈之驺从而盛之衣冠太师不德乃用称兵太师有孙在

中国人手而太师不念也不亦不爱其孙之甚耶俺荅曰我敢犯中国我思我孙请以珍赎崇德曰

中国何贵珍也太师诚听吾画可无一缗费俺荅曰唯命崇德曰叛人赵全在太师所有年矣令太

师有叛人入中国而中国纳之日夜教中国苦太师太师不甘心之乎太师若以此时归中国叛人

中国诛叛而太师收爱此宁费一缗者俺荅喜上书请约麾骑避一舍而黄台吉未之知也以万骑

趋镇城崇古示以把汉冉吉矢黄台吉手矢泣曰此亡弟故物遣其部虏随使入逢时劳之醪糒黄

台吉喜遂去俺荅欲先得把汉冉吉后送全崇古不可户使副总兵蔡宗儒之子为质俺荅喜遣伍

奴柱收捕赵全李自馨刘四等以献自馨者谙文字四有膂力而周原善医闻变先自鸩矣仁奴柱

故俺荅纪纲仆自俺荅爱全伍奴柱乃出其下至是缚全悉全其赀财把汉冉吉归祖孙鸣鸣劳苦

百拜南向因遣使入谢求贡方物备外臣上下议兵部议未定诏三镇并议之乃磔赵全等于市复

下廷议诸臣言利者十一言害者十九兵部尚书郭干言夷狄来王古今盛事而因以覊縻之制驭

长策也九塞诸虏俺荅最雄自上谷抵甘凉穹庐万里嘉靖闲以谢绝致愤跆藉诸边三十余年今

俨然听命藩篱之外夫复何惜藁街寻丈之地隔阂夷情惬小皇化失神灵想望宜从其请而大学

士高拱与崇古力主之俺荅乃与崇德为钻刀之盟其词曰天王佛祖证我盟誓两家有违遭此锋

利于是具疏称臣愿世世内属诏封俺荅为顺义王昆都力哈及黄台吉为都督同知把汉冉吉为

指挥使宾兔台吉等十八人为指挥同知冉木台吉等十九人为指挥佥事打儿汉台吉等十八人

为正千户坷拜台吉等十二人为副千户恰台吉等二人为百户俺荅率所部受诏甚恭使使贡马

谢恩百官班贺是为隆庆四年昆都力哈即老把都丘顷之兵部下市令贡马毋过五百匹上驷三

十进御夷使毋过百五十人设藁街边城无入都市期自二月以至四月为卒大同于左卫得胜堡

宣府于万全右卫山西于水泉营黄台吉与父不相能异市新平堡市物虏以马杂畜皮毛我以金

银彩缯诸货官市毕听民为市其秋市成凡得马七千余匹官给直六万缗赏赐酒肉布帛费四千

缗西虏吉能及切尽着力二酋等复请市诏予吉能市糽山墩切尽着力二酋市宁夏清水营吉能

者吉囊子始俺荅受封时切尽等在营语使者曰我西陲之酋也帝何遗泽焉崇古令好语曰为若

请矣至是亦封吉能为都督同知部酋四十九人授指挥千百户有差与切尽着力皆许市明年春

老把都吉能相继死俺荅念佛表请金字经及刺麻僧诏给遣之己复以四事请给顺义王印封诸

壻市铁锅听虏使入京兵部议印宜予铁锅宜勿予即予予铜使者毋听人止而飨之边诸壻稍给

财物毋轻予官从之俺荅每市时身赴场凛凛奉约朿阴主其子弟踯躅邀索因而示调停黄台吉

市每后期部下卒时京我民复劫车夷革固等东徙革固者不知其所从来嘉靖闲始流居宣府塞

下而先是有史夷者亦以黄台吉暴虐自拔归诸帅以黄台吉劫车夷请兵之崇古曰虏方和毋怒

也请谕虏王每口置二酋分地干陬谓之守口夷自虏市成边境稍宁谧顾诸臣始谋本谓借和修

边备其后备既不修抑又复弛虏浸骄不如约所市易率败马一入辄死而我岁直日增至縻金钱

数十黄缗不给则剥士供之瓦刺自正德后稀往来尝与虏战杀其酋虏部每西辄以复雠瓦刺为

名大蚕食诸番西北苦之而东虏土蛮数入辽东塞李成梁守辽东以功封宁远伯

　　郎曰天道恢恢岂不大哉虽穷荒异类人彝行其闲也先狠悍卒不得其死俺荅无大志求贡

市而已累请不许愤焉蹂边者三十余年其晚节稽首称外臣用以善终盖明兴以来二虏至强矣

古云虏者天之骄子非也有豪杰生其闲焉则强至谓缙绅之儒专土和亲介冑之士专论征伐今

乃反之缙绅之儒则主征伐介冑之士斯议和亲一党其难一不履其事也然予考论防边之道无

他焉谨烽火严斥堠信赏必罚与士卒同甘苦古人备矣夫人君者葢在驭将哉葢在驭将哉

　　△兀良哈

　　兀良哈古东胡地高辛氏之裔昔高辛时游海滨过棘城阚遇颛顼之墟乐之封其子厌越居

焉邑于紫蒙之野号曰东胡汉鲜卑唐吐谷浑宋契丹皆其地也在乌龙江南渔阳塞北元时为大

宁路北境高帝既有天下东夷辽王惠宁王朵颜元帅府各遣使来朝于是即古会州地置大宁都

司封子权为宁王填之后置大宁朵颜福余三卫指挥使司□□□故是名内外二边与辽东宣府

东西为外藩成祖靖难时将引兵南向患宁王蹑其后自永平攻大宁入之谋拥宁王燕府中赐予

兀良哈说之兀良哈皆喜成祖行宁王饯之郊兀良哈从一呼皆战遂拥宁王西入关于是取其三

千人为奇兵立三千营成祖德兀良哈天下既定尽割大宁地与之徙宁王南昌徙行都司于保定

等处寻增置卜喇哈卫大小头目二百七十枝岁再贡给牛具酒食布帛良厚自是其部落益蕃我

第守内边与宣辽声援隔绝矣久之阴附阿鲁台二十年上亲征阿鲁台还师击之大败其众于屈

烈河斩首数百擒酋长数十人尽其牛羊驼马十余万宣德三年上出廵边驻跸遵化适其众万余

入寇上以铁骑三千分两翼击之手射其前锋三人斩其酋渠正统中屡寇辽东延安境上怒其反

复不常命成国公朱勇兴安伯徐亨都督马亮陈怀等分剿之勇等擒捕其扰边贼徒获其人畜而

左参将都督同知杨洪亦俘斩兀良哈安出等部下于克列苏等处兀良哈亦寻悔罪自献所获犯

边诸人朝贡不绝也三卫中惟朵颜据地最险兵骑最强十四年也先寇东部大宁福余不能自立

从也先为向导随之来贡见我所以待也先比其待三卫加优数倍愤然谓我畏强而慢弱自是天

顺成化闲与朵颜辄通北虏毛里孩癿加思兰等入寇己辄谢罪国家辄抚纳之而彼亦小小为寇

抄不绝弘治中守臣杨友张琼烧荒出塞掩杀甚众自是衅起阳顺阴逆然亦贪我赏赐不绝正德

中朵颜酋长花当庂子寇马兰谷参将陈干御久之花当子干干死本兵王琼请责问花当执其子

偿罪花当惧宁宁其子不敢绝汉好嘉靖中与北虏为婚媾时时导虏入我边诘问之辄支吾对我

中国不能为我主与婚媾求好而已朵颜酋长近有长昂董狐狸炒蛮夷妇大小嬖只猛可顺等号

为六凶长昂死其子赖蟒尤凶横恃险而强有自来矣 【 王世贞三卫志正统九年诏发兵二十

万分四军成国公勇出喜峰口左都督谅出畀岭口兴安伯亨出刘家口左都督怀出古北口踰滦

江渡柳河经大小兴州过神树破福余于全宁破宁朵颜于虎头山卤男妇以千计马牛羊以万计

还加公勇太保伯亨进彻侯都督谅怀赐爵伯自是三卫虽衰败然怨我刺骨因通也先为乡导入

寇矣考实录分兵入境皆是第未尝以大捷献及还师封拜诸将书及三卫怨刺骨葢其私记夸诞

之词而世贞采之也】

　　郎曰叶梦熊曰永乐八年北伐至鸣銮戍语金幼孜曰灭此残虏唯守开平兴和大宁辽东宁

夏甘肃则边境永无事矣是弃大宁非成祖意后世谓欲借属夷藩篱中国襄矣至宣德五年并开

平而失之丧地三百里繇是左右臂俱折而松关水险固在虞夫不得祖宗之意而揣摩其影响以

幸苟安此二百余年之大误也

